Paula Carballeira (1972) é filóloga, actriz e escritora. Representa esoutra maneira de narrar Compostela desde a creación literaria, a dos contacontos. As súas palabras descóbrennos as sombras que habitan os parques da cidade: É poñer un pé na herba e esquecer. Quedan ás costas os sons da cidade, as carreiras, os berros, o balbordo constante do tráfico e a xente. Ábrese diante o verde que resiste como resistiu sempre, os susurros das follas, os segredos que agocha o vento entre as árbores. Vólveste cómplice de quen camiña coma ti, enchendo os zapatos de terra, mollando os pés coa auga que enchoupa o céspede de mañá, e respiras, e lembras que ti tamén es terra, e árbore, e vento, e esqueces, esqueces o que en realidade non importa.
Marcos Calveiro (1968) é avogado e escritor. No seu best-seller Festina lente narra a vida dun encadernador compostelán entre os séculos XVI e XVII. Cóntanos dos outros pasos que pisaron as rúas e prazas máis transitadas da cidade: Deter  o tránsito nas estacións de paso. Estartelar os ollos e abrazar as pedras. Escoitar en silencio e sentir o seu alento. Abraiarnos coa súa impoñente presenza, dos seus avesíos alicerces aos monstros riseiros que moran enriba dos fumeiros. Pousar as mans sobre o seu corpo enfeitado de frisos e grilandas e, degoirados, percorrer as lenes engurras do tempo. Descifrar o seu murmurio sagrado, o nobelo de vidas  que conforman o seu do pasado, o resón das voces que tamén as acariñaron. Deter o tránsito nas estacións de paso. Estartelar os ollos e abrazar as pedras. Escoitar en silencio e sentir o seu alento. 
Rosa Aneiros (1976) é xornalista e escritora. Vén de gañar o premio Fundación Caixa Galicia con Ás de bolboreta, ambientada nun concorrido bar de Compostela. Ninguén mellor ca ela para descubrirnos os recunchos máis íntimos da cidade: Murmura Marica Campo: “Confeso que estou tola: eu vivo no tellado da casa e cando chove bebo a chuvia que cae e dela me alimento”. Así, ebrios polos tellados vivimos Compostela os que sempre a transitamos. Fuxindo do balbordo, dos eternos estranxeiros desta terra que é granito. Sobre as tellas, desafiando as alturas das miradas alleas que nos intimidan e nos lembran que esta cidade nunca será nosa. Que sempre será de quen a anda. De cando en vez, cansamos de abeirar os soños polos desaugadoiros e descendemos, ao abrigo da lúa de camelias, para buscar aqueles recunchos non profanados, secretos, nosos. Confeso que estou tola: “Porque vén ser que alobo cando a lúa é máis grande e branquiamarelea na pupila do mundo. Daquela escoito músicas de tambores e frautas e bailo cos pés nús no cavorco da noite”.

Textos íntegros do Catálogo de Espazos do Festival dos Abrazos

Paula Carballeira (1972) é filóloga, actriz e escritora. Representa esoutra maneira de narrar Compostela desde a creación literaria, a dos contacontos. As súas palabras descóbrennos as sombras que habitan os parques da cidade.

CAMPO ABERTO

É poñer un pé na herba e esquecer. Quedan ás costas os sons da cidade, as carreiras, os berros, o balbordo constante do tráfico e a xente. Ábrese diante o verde que resiste como resistiu sempre, os susurros das follas, os segredos que agocha o vento entre as árbores. Vólveste cómplice de quen camiña coma ti, enchendo os zapatos de terra, mollando os pés coa auga que enchoupa o céspede de mañá, e respiras, e lembras que ti tamén es terra, e árbore, e vento, e esqueces, esqueces o que en realidade non importa.

PARQUE DE BELVÍS

Belvís, refuxio de quen non ten présa por chegar, senón pasear o tempo, nas leiras recén recuperadas, nos camiños recén descubertos, na vista da cidade, aló enriba.

PARQUE DE BONAVAL

Calma de cemiterio sen mortos, de árbores vellas e novas susurrando segredos, agochando misterios.

PARQUE DE VISTA ALEGRE

No parque está a liberdade de quen o atravesa coa cabeza chea de paxaros, de música, de letras. Ao seu carón, os edificios son o cárcere. No parque, a liberdade.

PARQUE DE ZECA AFONSO

E nun recuncho do parque xorde o nome de Zeca Afonso, e volve música as palabras perdidas: “A cidade tem ruas de palavras desertas/como jardins mandados arrancar”

PASEO DA ALAMEDA

Intentas non mirar para a catedral. Inténtalo. Intentas escoitar só como se queixan as follas secas do outono debaixo dos teus pés. Intentas non mirar, pero miras de esguello.

XARDÍN DE SAN ROQUE

Pequeno xardín que non chega a parque, humilde, que nos devolve o alento cando suspiramos ao velo e o sorriso ao descubrilo alí, como esquecido, pequeno, pequeno.

Marcos Calveiro (1968) é avogado e escritor. No seu best-seller Festina lente narra a vida dun encadernador compostelán entre os séculos XVI e XVII. Cóntanos dos outros pasos que pisaron as rúas e prazas máis transitadas da cidade.

ESTACIÓNS DE PASO

Deter  o tránsito nas estacións de paso. Estartelar os ollos e abrazar as pedras. Escoitar en silencio e sentir o seu alento. Abraiarnos coa súa impoñente presenza, dos seus avesíos alicerces aos monstros riseiros que moran enriba dos fumeiros. Pousar as mans sobre o seu corpo enfeitado de frisos e grilandas e, degoirados, percorrer as lenes engurras do tempo. Descifrar o seu murmurio sagrado, o nobelo de vidas  que conforman o seu do pasado, o resón das voces que tamén as acariñaron. Deter o tránsito nas estacións de paso. Estartelar os ollos e abrazar as pedras. Escoitar en silencio e sentir o seu alento. 

PRAZA DA QUINTANA

Corenta e oito son as fiestras do silencio,  estartelados ollos de enferruxadas celosías que esculcan  con saudade un  mundo prohibido de voces  e acenos.  

PRAZA DAS PRATERÍAS 

Catro, os cabalos na fonte; sete, as tendas do prateiros; quince, os chanzos que ascendemos na procura de respostas a unha longa viaxe cara ao noso interior. 

PRAZA DE ABASTOS

Lonxe queda o lendario mar dos Ártabros mais nesta gran patela de pedra dan as súas derradeiras boqueadas escachos, maragotas, chinchos e gorentosas cariocas.

PRAZA DE CERVANTES 

Foi este calvario de mulleres e homes libres. Pauliñas, xenreira, sambenitos  e lapas. Do seu remol, cal  ave fénix, renacerá o espírito da tolerancia

PRAZA DE FONSECA

Trousan fresca auga os esvaecidos anxos da fonte. Bebe, meu amigo, deste compás do destino. Procura dos teus pasos o rumbo, o vento secreto que alfaia o camiño. 

PRAZA DE MAZARELOS 

Evohé, evohé, pándegos e tunantes! Pasan  baixo o arco os carros co viño novo. Invoquemos a Dionisio, batamos alegres as nosas cuncas e brindemos pola amizade.  

PRAZA DE SAN MARTIÑO PINARIO

O balbordo dos que entran pola porta da Pena esmorece aquí cando bate co avarento tintín das moedas que os cambeadores trocan aos peregrinos.        

PRAZA DA SAN AGOSTIÑO 

Un raio  traizoeiro, celoso da beleza deste  templo, bateu con carraxe na súa torre esquerda  e  derrubouna deixándoo por  sempre tolleito e asimétrico. 

PRAZA DO OBRADORIO 

Bradan os touros  nos currais. Inquisidores, cóengos e fidalgos ateigan os taboados. Badalea a campá e o primeiro da tarde sae ao albeiro na praza do Hospital.      

PRAZA DO TOURAL 

Sobre o Pazo de Bendaña, un xigante leva o mundo ás súas costas. Hércules ou Atlas, quen o sabe? O seu esforzo titánico, a súa teimosía, é o que nos abraia.  

RÚA DAS CASAS REAIS / PRAZA DE SALVADOR PARGA    

No sétimo chanzo do purgatorio, berran no lume as ánimas dos rillotes exemplos de castidade. Renegan así da paixón na procura dunha pasaxeira salvación. 

RÚA SAN PAIO DE ANTEALTARES 

Abrangue como unha cóbrega o retiro das freiras que, silandeiras e  con habelencia, amasan e  enfornan doces e petiscos nas inmensas lareiras de pedra.   

RÚA DE TRAS SALOMÉ 

Ás costas da máis fermosa  igrexa  dedicada a María nai do patrón e muller do Zebedeo traballou o derradeiro ferreiro batendo acotío co seu  martelo. 

RÚA DO VILAR

Por Galicia fixeron máis que todos Nós. No número quince, Ánxel compoñía e María, afouta,  corcosía con fío de prata os pregos dunha vida de loita e esperanza.          

RÚA NOVA 

Baixo os vellos  soportais deste val empedrado resoan aínda os chirlos dos aleutos  buxatos. Esfameados, esculcan a prea entre os afastados ecos  do noso pasado. 

VÍA SACRA 

Enriba da crista das ondas, o peixe serra axéxanos. Submiso namorado que  a nosa vontade fará súa antes de rachar as redes e afundirse no mar da desidia.  

Rosa Aneiros (1976) é xornalista e escritora. Vén de gañar o premio Fundación Caixa Galicia con Ás de bolboreta, ambientada nun concorrido bar de Compostela. Ninguén mellor ca ela para descubrirnos os recunchos máis íntimos da cidade.

ESPAZO ÍNTIMO

Murmura Marica Campo: “Confeso que estou tola: eu vivo no tellado da casa e cando chove bebo a chuvia que cae e dela me alimento”. Así, ebrios polos tellados vivimos Compostela os que sempre a transitamos. Fuxindo do balbordo, dos eternos estranxeiros desta terra que é granito. Sobre as tellas, desafiando as alturas das miradas alleas que nos intimidan e nos lembran que esta cidade nunca será nosa. Que sempre será de quen a anda. De cando en vez, cansamos de abeirar os soños polos desaugadoiros e descendemos, ao abrigo da lúa de camelias, para buscar aqueles recunchos non profanados, secretos, nosos. Confeso que estou tola: “Porque vén ser que alobo cando a lúa é máis grande e branquiamarelea na pupila do mundo. Daquela escoito músicas de tambores e frautas e bailo cos pés nús no cavorco da noite”.

CALEXA DE ENTRE ALGALIAS

Salvador G. Bodaño: “Compostela é unha rúa longa na memoria onde vagan os nomes e as horas que cada quen recorda”. Unha rúa inmensa, como esta calella diminuta que conduce ao seu corazón bandeira.

IGREXA DAS ÁNIMAS

A escalada cara á gloria ten ducias, centos, milleiros de infernos. E ningunha encíclica papal conseguiu borrar aínda o Limbo dos xustos da irregular xeografía das emocións.

IGREXA DE BONAVAL

“Santo Domingo, en donde canto eu quixen descansa; Vidas da miña vida, anacos das entrañas” di Rosalía. Con ela, o silenzo do panteón abrasa as pupilas como se fose un acio de luz.

IGREXA DE SANTA MARÍA DO CAMIÑO

Ás veces, a derradeira parada antes da meta pode ser a máis traizoeira. Nela poden revirarse as vontades e as ansias. Ás veces, a derradeira parada pode mudar a dirección dos pasos.

PAZO DE FONSECA

A sombra dos xinkgos abraza o pensamento de Fonseca ao ritmo dos latexos da Berenguela na Compostela “inefábel, camelia en pedra florecida, pazo para a eternidade” de Manuel María.

PRAZA DA OLIVEIRA

Os espazos que sempre foron pasos poden se converter en acochos mornos por obra e graza das follas miúdas e dos troncos-arte dunha oliveira vella. Acougar nos antigos tránsitos serve para recuperar o alento e lamber as feridas.

PRAZA DE FEIXOO

Escorregan as palabras aquí camiño dun cadaleito. E a música do ventre do pazo  espraia a súa  teimuda evidencia sobre todas as pedras gastadas pola noite acesa de licor café.

PRAZA DOS GATOS

No miañar da xaneira, cada alento é unha chamada da carne que nunca murcha. Nin pola eterna ameaza da auga bendita que seica baña o paraíso!

RUELA DE XERUSALÉN

Estreita, silenciosa e adoito soa, as pedras de acibeche parecen escapar polo seu granito como se fosen as doas dun rosario esgazado. Foxen pola cidade santa que se erixe carnal porque lle dá a gana.

